
1. CYFLWYNIAD 

1.1 Pwrpas yr adroddiad yma yw diweddaru fy nghyd aelodau ar yr hyn sydd wedi 

digwydd yn y meysydd yr wyf yn gyfrifol amdanynt fel Aelod Cabinet Cyllid. Bydd 

hyn yn cynnwys amlinellu’r hyn sydd wedi digwydd yn erbyn addewidion Cynllun 

y Cyngor; lle mae’r mesurau perfformiad arni; a’r diweddaraf o ran cynlluniau 

arbedion a thoriadau. 
 

1.2 Byddwn yn eich atgoffa fod yr holl faterion eisoes wedi bod yn destun trafodaeth 

ac wedi eu craffu mewn cyfarfod o dîm rheoli'r Adran Cyllid, oedd hefyd yn 

cynnwys cynrychiolaeth o’r Pwyllgor Craffu. 
 

1.3 Ar y cyfan, rwy’n gyfforddus gyda pherfformiad y prosiectau a’r mesurau 

perfformiad yr wyf yn gyfrifol amdanynt neu fod camau priodol wedi eu cymryd 

er mwyn gwella perfformiad. 

2. Y PENDERFYNIAD A GEISIR 

 

2.1 Derbyn a nodi’r wybodaeth yn yr adroddiad.  

3. Y RHESWM DROS YR ANGEN AM BENDERFYNIAD 

 

3.1. Er mwyn sicrhau rheoli perfformiad effeithiol. 

 

4. PROSIECTAU’R CYNLLUN STRATEGOL  

 

Cyngor Effeithiol ac Effeithlon 
4.1. FfG5 - Strategaeth Technoleg Gwybodaeth (TG)  

 

4.2.1 Ers i mi adrodd diwethaf mae cynnydd pellach wedi digwydd yng ngwaith y 

Strategaeth. 

 

4.2.2 Sianel Ddigidol a Hwyluso Cysylltu Gyda’r Cyngor: Mae datblygiadau’r sianel 

ddigidol yn parhau i dderbyn blaenoriaeth.  Fe fydd y sianel yn cael ei ail-lansio 

yn ystod yr Hydref gan gyflwyno gwasanaethau tecst ac “App” i drigolion ar 

ffonau symudol 

 

4.2.3 Aelodau Etholedig: Cyflwynwyd offer cyfrifiadurol newydd ar gyfer y Cyngor 

newydd ym mis Mai.  Bu rhywfaint o broblemau wrth gyflwyno’r ddarpariaeth 

newydd i’r aelodau etholedig ac o ganlyniad rwyf wedi gofyn i’r Gwasanaeth 

am ddadansoddiad o’r  problemau hyn ynghyd a’r camau y bwriedir eu cymryd 

er mwyn ymateb. 

 

4.2.4 Arloesi: Mae gwaith yn mynd rhagddo fydd yn galluogi swyddogion o unrhyw 

sefydliad cyhoeddus sy’n defnyddio rhwydwaith y sector gyhoeddus yng 

Nghymru i fewngofnodi i’w rhwydwaith gorfforaethol o sefydliad arall.  Mae 

cynlluniau i ddefnyddio’r ddarpariaeth yma i hwyluso gweithio rhyngasiantaethol 

rhwng y Cyngor a’r Gwasanaeth Iechyd gyda thrafodaethau pellach yn cael eu 

cynnal yn genedlaethol ar gyfer syrjeris doctoriaid y Sir. 

 

4.2.5 Rydym yn parhau i edrych ar gyflwyno darpariaeth i ddiogelu pobl drwy ddulliau 

tracio GPS. Cynhaliwyd peilot ar faes yr Eisteddfod Genedlaethol gyda 

theuluoedd a phlant gan osod ffiniau lle gall plant grwydro oddi wrth eu rhieni, 

ond rhoi’r gallu i’r rhieni ddilyn symudiadau’r plant ac i dderbyn neges os yw’r 

plentyn yn tramgwyddo’r ffiniau diogel.  Y bwriad yw defnyddio’r dechnoleg 

yma i warchod oedolion bregus yn y dyfodol, a bydd canlyniadau’r peilot yn ein 

galluogi i deilwra’r dechnoleg ym mhellach. 

 

4.2.6 Erbyn hyn rydym yn cychwyn gweld cynlluniau o fewn y Strategaeth yn cael eu 

gwireddu ac o ganlyniad yn hwyluso gwaith yr Adrannau a gwella’r gwasanaeth 

a ddarperir i’r cyhoedd.  

 

4.3 C7 System rheoli dogfennau a chofnodion electronig (EDRMS)  

 

4.3.1 Dros y misoedd diwethaf mae’r system wedi ei chyflwyno i’r Adran Amgylchedd 

gyda gwaith paratoi wedi mynd rhagddo yn yr Adran Oedolion, Iechyd a 

Llesiant a'r Adran Plant a Chefnogi Teuluoedd ar gyfer ei chyflwyno ym mis Medi 

a Rhagfyr. 

 



4.3.2 Fel yr wyf wedi adrodd o’r blaen roedd rhywfaint o bryderon bod y system yn 

atgynhyrchu ffeiliau yn hytrach na chlirio a chwynnu'r ffeiliau a ffolderi presennol 

a gosod strwythur corfforaethol.  Er mwyn ymateb i’r pryderon hyn, a cheisio 

sicrhau bod y system yn cyflawni ei llawn botensial, mae sesiwn wedi ei chynnal 

hefo’r Tîm Rheoli Corfforaethol a chamau gweithredu wedi eu rhoi yn eu lle. 

 

5 PERFFORMIAD 

 

5.1 Mae Atodiad 1 yn adrodd yn llawn ar y mesurau perfformiad sy’n gysylltiedig â fy 

mhortffolio.  

 

5.2 Ceir 11 o Wasanaethau o fewn yr Adran Cyllid. Rwyf wedi herio mesurau'r  

Gwasanaeth Cyflogau, Cyllid a Chyfrifeg, Buddsoddi a Rheolaeth Trysorlys, 

Incwm, Trethi a Budd-daliadau ac yn fodlon gyda’r perfformiad. 

 

5.2.1 Mae’r Gwasanaeth Risg ac Yswiriant yn cefnogi adrannau’r Cyngor wrth iddynt 

asesu’r bygythiadau a chyfleoedd all eu hwynebu wrth ddarparu eu 

gwasanaethau a blaenoriaethu eu gweithgareddau ar sail yr asesiad. Maent 

hefyd yn amddiffyn buddiannau trethdalwyr drwy sicrhau trefniadau yswiriant 

priodol ac ymdrin â hawliadau. 

 

5.2.2 Nodir fod perfformiad y mesur Amddiffyn budd ariannol y trethdalwr: Canran o 

hawliadau atebolrwydd cyhoeddus a wadwyd (setlwyd am £0) gan yr Uned 

(CD4.01) wedi lleihau i 66.6% o’i gymharu â 81.8% a 82.4% ar gyfer y ddau 

chwarter olaf yn 2016/17. Bu i ni amddiffyn 6 hawliad allan o 9 a wnaed yn y 

cyfnod yn  llwyddiannus. Nid oedd unrhyw agweddau cyffredin yn y 3 achos 

sydd wedi setlo ac mae camau wedi eu cymryd er mwyn ymateb. 

 

5.2.3 Pwrpas y Gwasanaeth Archwilio Mewnol yw rhoi hyder i’r dinesydd a'r Cyngor am 

amgylchedd reolaeth a threfniadau llywodraethu'r Cyngor trwy adrodd yn 

annibynnol a gwrthrychol i’r Pennaeth Cyllid a’r Pwyllgor Archwilio a 

Llywodraethu.  

 

5.2.4 Gwelir bod y Canran archwiliadau yn y Cynllun Archwilio sydd un ai wedi eu cau 

neu sydd ag adroddiad terfynol wedi ei ryddhau (CD2.03) wedi lleihau i 3.33% ar 

gyfer y chwarter cyntaf yn 2017/18 o’i gymharu â 17.5% ar gyfer yr un cyfnod yn 

2016/17 a 11.11% yn 2015/16. Nodir fod problemau recriwtio staff wedi cyfrannu 

at y sefyllfa oedd yn golygu fod diffyg o 2 archwiliwr llawn amser yn ystod y 

cyfnod. Deallaf fod y sefyllfa wedi gwella erbyn hyn a byddaf yn cadw golwg ar 

y mesur i’r dyfodol. 

 

5.2.5 Mae’r Gwasanaeth Technoleg Gwybodaeth yn cefnogi a rhoi’r gallu i holl 

wasanaethau’r Cyngor wasanaethu dinasyddion Gwynedd mewn ffordd 

effeithiol, hyblyg a diogel. Gwelir bod Canran yr argaeledd rhwydwaith (TG01) 

wedi parhau yn gymharol sefydlog gyda’r perfformiad yn ystod y cyfnod dan 

sylw yn 99.97% o’i gymharu â 99.94% yn 16/17 a 99.80% yn 15/16. 

 

5.2.6 Yn y cyfarfod herio perfformiad bu i ni drafod y problemau a gafwyd hefo  

systemau cyfrifiadurol y Cyngor am gyfnod yn ystod mis Mehefin. Deallir nad yw 

problemau o’r fath yn cael eu cofnodi yn y mesur fel y mae ar hyn o bryd. O 

ganlyniad, mae amheuon a ydym yn mesur y peth cywir ac rwyf wedi gofyn i’r 

Gwasanaeth ystyried sefydlu mesur o’r newydd ynghylch gallu pobl i ddefnyddio 

systemau cyfrifiadurol y Cyngor. 

 



5.2.7 Mae’r Gwasanaeth yn dal i ymchwilio i’r rhesymau dros y problemau a gafwyd 

ym mis Mehefin. Rwyf wedi gofyn iddynt adrodd yn ôl i mi pan fyddant wedi 

cwblhau eu hymchwiliadau a fy mwriad yw adrodd yn ôl i chi ar y canfyddiadau 

a’r opsiynau ar gyfer creu systemau mwy gwydn er mwyn ceisio sicrhau nad yw’r 

sefyllfa yn codi eto yn y dyfodol. 

 

5.2.8 Gweinyddu’r Cynllun Pensiwn Llywodraeth Leol ar ran dros 40 o gyflogwr er mwyn 

cyfrifo a thalu pensiynau yn brydlon a chywir y mae’r Gwasanaeth Pensiynau. Er 

bod perfformiad y mesur Cyfartaledd nifer y ddyddiau gwaith a gymerwyd i 

anfon llythyr yn hysbysu gwerth buddion ymddeol - amcangyfrif (CD9.03) yn 

ystod y chwarter cyntaf yr un fath a’r un cyfnod yn 2016/17 ar 7.40 ac yn lleihad 

ar y ffigwr o 10.00 yn 2015/16 mae’n dangos cynnydd o’r perfformiad o 4.40 a 

4.00 a welwyd yn y 2 chwarter olaf yn 2016/17. 

 

5.2.9 Y rheswm dros hyn yw’r ffaith fod adnoddau wedi eu hailgyfeirio i weithio ar 

achosion gohiriedig gan nad yw’r wybodaeth gywir yn cael ei yrru ymlaen i ni yn 

amserol gan gyflogwyr bob amser gan olygu mwy o waith ar ddiwedd y 

flwyddyn. Rwyf wedi gofyn i’r Gwasanaeth edrych eto ar sut y gellir sicrhau fod y 

sefydliadau sy’n rhan o’r cynllun yn ein hysbysu o unrhyw newidiadau. 

 

5.2.10 Fel Cyngor mae gennym rôl i sicrhau ein bod yn talu ein credydwyr yn gywir ac 

yn amserol a’r Gwasanaeth Taliadau Credydwyr sy’n gyfrifol am wneud hyn.  

Mae perfformiad y mesur Canran yr anfonebau a dalwyd o fewn 30 diwrnod (ar 

draws y Cyngor) (CD6.01) wedi parhau yn sefydlog ar gyfer y chwarter cyntaf o’r 

flwyddyn ar 89% (fel ag yr oedd ar gyfer yr un cyfnod yn 16/17 a 15/16) er ei bod 

yn ddirywiad o'r 94% ar gyfer yr un cyfnod yn 14/15. 

 

5.2.11 Fel y byddwch yn ymwybodol o fy adroddiadau blaenorol mae camau eisoes 

wedi eu rhoi yn eu lle er mwyn ceisio gwella’r sefyllfa ond, hyd yma, nid ydynt i 

weld yn cael effaith. O ganlyniad rwyf wedi awgrymu y dylid cynnal adolygiad 

‘Ffordd Gwynedd’ ar ein trefniadau talu er mwyn ceisio adnabod system 

ddelfrydol i ymdrin ag anfonebau. Y bwriad yw dechrau ar yr adolygiad yn yr 

Hydref wedi i Reolwr y Gwasanaeth fynychu’r sesiynau hyfforddiant i reolwyr ar 

egwyddorion Ffordd Gwynedd. 
 

6 SEFYLLFA ARIANNOL/ ARBEDION  

 

6.1 Yn 2016/17 81% o’r cyfanswm arbedion oedd wedi eu gwireddu gyda thri 

chynllun yn llithro am resymau penodol. Bellach, mae un ohonynt wedi ei 

wireddu a rhagwelir y bydd un arall wedi ei wireddu erbyn mis Medi. O ran yr un 

sy’n weddill (C27-Ail gaffael y rhwydwaith PSBA), adroddwyd ers peth amser bod 

datrysiad yn destun sgwrs genedlaethol. Mae hyn yn parhau, ac mae’r 

rhagolygon diweddaraf yn dal i awgrymu bod tebygrwydd y bydd yr arbedion 

yn cael eu gwireddu yn llawn, ond bydd llithriad hyd 2018/19. Ni ragwelir unrhyw 

broblem gwireddu cynlluniau 2017/18. 

 

6.2 Ar gyfer 2018/19 mae’r Cabinet wedi cymeradwyo ail-broffilio’r cynllun toriad rhif 

13 (Peidio talu ffi am dalu Treth Gyngor yn y swyddfa bost) er mwyn rhoi amser i’r 

Adran ddarganfod datrysiad. Mae’r her i’w wireddu fel ag yr oedd wedi ei 

ragweld, ond mae gwaith ymchwil pellach er ceisio datrysiad yn parhau. 

 

7 CAMAU NESAF AC AMSERLEN 

 

7.1 Dim i’w nodi. 

 



8 UNRHYW YMGYNGHORIADAU A GYNHALIWYD CYN ARGYMELL Y PENDERFYNIAD 

 

8.1 Barn y Swyddogion Statudol: 

 

i.  Y Swyddog Monitro: 

 Dim sylwadau o safbwynt priodoldeb. 
 

ii.  Y Pennaeth Cyllid: 

 Rwyf yn cadarnhau cywirdeb cynnwys yr adroddiad, a byddaf yn cefnogi’r 

Aelod Cabinet i gyflawni’r amcanion perthnasol. 

 

8.2 Barn yr Aelod Lleol: 

 

8.2.1 Ddim yn fater lleol. 

 

8.3 Canlyniad Unrhyw Ymgynghoriad: 

 

8.3.1 Dim i’w nodi. 

 

Atodiadau 

 

Atodiad 1 – Mesurau Perfformiad 


